
I. OBLIGAZIOAREN INGURUABARRAK: IDEIA OROKORRA

Lehenik eta behin, argitu behar da obligazioa eta kontratua ez direla gauza bera, izan ere obligazio guztiak ez direlako kontratuetatik sortzen (ikus 2. gaia).


Obligazioen inguruabar esapidearekin obligazioa denboran eta espazioan kokatzen dela esan nahi dugu, beti leku eta garai batean agertuko direlako. Orain aztertuko duguna izango da inguruabar hauek nola eragiten duten obligazioan.

II. OBLIGAZIOZKO ERLAZIOAREN ETA PRESTAZIOAREN LEKUAK
1. Obligazioaren sortze-lekua: bere garrantzia erlatiboa


Sortze-lekua garrantzitsua da jakiteko zein lege aplikatu behar zaion negozio juridiko bati (konexio puntua da), baldin eta kontratuan ez bada zehazten zein legek beteko dituen kontratuak berak dituen hutsuneak (kontratua legea da aldeen artean). Honela, kontratatzaileek beste araudirik adosten ez badute, kontratua egindako lekuaren legea aplikatuko da.


Bestalde, kontratuz kanpoko erantzukizunaren kasuan (extrakontraktuala), adibidez, istripu baten ondorioz sortzen denean, erantzukizun penala bezala, erantzukizun zibila istripua gertatutako lekuaren araudiaren araberakoa izango da, beti ere aldeek bestelako araudia aplikatzea adosten ez badute.

2. Betetzeko eta exekutatzeko lekua: garrantzia ekonomikoa eta juridikoa

Prestazioaren lekuak berebiziko garrantzi juridikoa du, betetze-leku hau errespetatzen ez bada ez delako obligazio betetzen. Garrantzi ekonomiko handia izan dezake ere, ez delako berdin zorduna zein hartzekodunarentzat garraioaren kostua eta erantzukizuna nork duen. Honen arabera, lau akordio mota daude:

- Saltzaileak garraioaren kostua eta erantzukizuna hartzen du (bidalketaren erantzukizuna hartzen du)

- Erosleak kostua eta erantzukizuna hartzen du (queris erantzukizuna, bila joateko erantzukizuna), ondasunak hartu eta garraiatzekoa.

- Garraioaren prezioa saltzaileak edo erosleak ordainduko du, baina garraioa hirugarren batek egingo du (garraio enpresa batek...), bere arduraz.

- Shick should (alemaneraz, bidaltzeko obligazioa). Saltzaaleak kobpromezua hartzen du merjantzia bidean jartzeko, berak segurua ordainduta, baina garraioaren kostua erosleak ordainduko du.

3. Irizpideak lekua finkatzean

- Egiteko obligazioetan (lan kontratuak, gestio kontratuak...). Kontratuan bestelakorik zehazten ez bada, iharduera garatu beharreko lekuaren legea aplikatuko da. Betetzean, kontratuaren izaerari begiratuko zaio: lan kontratua bada kontratatzailearen enpresan bete beharko da, garraio kontratua bada garraiatu beharreko lekuan...


- Ez egiteko obligazioetan. Kontratuan zehaztuko da horren gune fisikoa, non ez den egin behar, non debekatzen zaion zordunari iharduera kontratua garatzea. Adibidez, ez pasatzeko obligazioa bada, beti izango da leku jakinetik ez pasatzekoa, baina gainontzeko lekuetatik askatasunez pasatu ahal izango dugu.


- Emateko obligazioa. Zenbait kontratuetan Kode Zibilak arautzen da non bete beharko diren obigazioak, kontratu edo prestazio horren emate-lekua zehazki zein izango den, beti ere aldeek bestelakorik xedatzen ez badute, ez baitira arau inperatiboak, xedapenezko arauak baizik (irakurri Kode Zibileko 1199, 1500, 1574, 1615, eta 1774 artikuluak).

III. OBLIGAZIOZKO ERLAZIOAREN ETA PRESTAZIOAREN DENBORA
1. Lotura eta portaerak denboran kokatzea. Terminoa eta epea

Denbora funtsezko elementua da obligazioetan. Orokorki, obligazio baten denborak agintzen duena da prestazio edo obligazio hori betetzeko denbora iritsi aurretik, prestazio hori jasotzeko eskubide duen hartzaileak ezin duela prestazioa eskatu, eta garai hori iritsi aurretik zordunak ezin duela prestazioa ordaindu.


Ideia ezberdinak dira obligazioaren denbora eta prestazioaren denbora; obligazioak multzo orokorra aipatzen du, bere barruan prestazio anitz egon daitezkeelarik. Normalean kontratuak definitzen du noiz bete beharko den prestazio bakoitza, une ezberdinetan bete beharrekoak badira. Bi momentutan jarriko dugu atentzioa: obligazio/prestazioaren hasiera eta obligazio/prestazioaren amaiera.

2. Hasierako epea (obligazio atzeratuak)


Hasieraren arabera, orokorrean obligazioak bi motatakoak izan daitezke: bapatekoak, bapatean hasi eta bukatzen direnak (adibidez, salerosketa), eta bapatekoak ez direnak, hasteko epea luzatu edo prorrogatua izan dezaketenak. Adibidez, gaur sinatzen dugun alokairu-kontratua datorren urtean hastekoa izan daiteke; oraindik obligazioa sortu ez bada eta galdagarria ez bada ere, aurretiazko betebeharrak izango ditu zordunak, hau da, obligazioa hasten denean horren betetzea posible izatea ziurtatzea (ezingo dio beste bati epe berdinerako alokatu...), eta hartzekodunak horretarako akzioak izango ditu (bere eskubidearen kontra doazen kontratuen anulazioa eska dezake epailearen aurrean...).

3. Bukaerako epea (obligazio iraunkorrak)


Zenbait negozioetan, bukaerako epea argi dago: prestazioa betetzen denean. Beste batzuetan kontratua epe baterako izaten da (adibidez, lan kontratua). Desauzioak ere obligazioarekin amaitzen du. Ezinezkoa da betirako negozio juridikoa egitea, ordena publikoaren aurkakoa delako (adibidez, bizitza osorako alokairu kontratuak jabearen jabetza-eskubidea ezerezean uzten du, ezingo baitu inoiz erabili berea den etxea), baina indefinituak izan daitezke: jubilazio-pentsioak, ezkontza, alokairua, lan-kontratua...


Negozio indeterminatuen arazoa da ez dakigula zer egin behar den amaiera emateko. Hau konpontzeko, KZ 1281. artikuluak interpretazio irizpide batzuk ezartzen ditu, obligatuen asmoa zein zen zehazteko; bestela, KZ 1128. artikuluaren arabera, epaileari galdetuko zaio. Kontratuan negozioa denuntziatzeko ahalmena ezar daiteke (negozioa akabatzekoa), beti ere ahalmena bi aldeei neurri berean arrezagutzen bazaie; zenbait gaietan, legeak berak arrezagutzen du denuntzia eskubidea (ezkontzan, lan kontratuan, errepresentazio edo mandatu kontratua...).

4. Epearen gorabeherak

4.1. Baldintza ( Beste ikasgai batean aztertuko dugu

4.2. Epea ezartzea eta kontatzea


Epeak datatik datara kontatzen dira (KZ 5. artikulua), jaiegunak barne. Hilabete naturalak kontatzen dira, berdin da hilabeteak zenbat egun dituen.

4.3. Epe arrunta eta funtsezkoa


Orokorrean, KZ 1101 artikuluaren arabera, epea iritsita pertsona batek betetzen ez badu, berandutzan erortzen da, honek dituen ondorioekin: interesak eta kalte-galerak ordaintzeko obligazioa izango du, arriskua bere gain eroriko da...


Baina kontratu batzuetan terminoak berebiziko garrantzia du, ezinbestekoa da; hau da, bere garaian betetzen ez bada, gero hartzekodunak ez badu prestazioa jasotzeko interesik, ez da bete beharko (adibidez, kontzertua emateko obligazioa). Funtsezko termino hau ez da Kode Zibilean agertzen, hau idatzi zenean (XIX. mendea) epeak ez zirelako hain garrantzitsuak, garraiobideak oso eraginkorrak ez zirenez epe zehatza ezartzea ezinezkoa zelako

4.4. Epearen onuradunak


Garrantzitsua da jakitea epeak nor onuratzen duen, hura zuzenki interpretatzeko. Epeak zorduna, hartzekoduna zein biak onura ditzake. Zuzenbide Erromatarrean pentsatzen zen epeak normalean zordunari egiten ziola onura, prestaziorako beharrezkoa zela biltzeko denbora ematen ziolako (ordaindu beharreko dirua biltzeko...).


Ideia hau Europako kode zibil askotara pasa da, eta besterik esaten ez bada ulertuko dugu epea zordunaren mesedetan jarria dela. Beraz, hartzekodunak ezingo du prestazioa epea iritsi baino lehen eskatu, eta hartzekodunari interesatu ala ez, zordunak lehenago bete edo konplitu ahal izango du.


Baina zenbait kasutan epea hartzekodunaren mesedetan jartzen da, adibidez, diru-mailegutan (bankuek emana). Hartzekodunari epea agortzea interesatzen zaio, interes altuagoa kobratzeko. Beraz, printzipioz hartzekodunak epea errespetatzeko interesa izango du, eta zordunak ezingo du epea iritsi aurretik bere obligazioa bete.


Batzuetan (kontratu sinalagmatikoetan...) epeak biei anuratzen die. Kasu horretan, KZ 1127 artikuluak dio presumitzen dela epea bien mesedetan jartzen dela, ezer esaten ez bada. Aplikazio praktikoa ia beti izaten da jakitea ea zordunak aurretik prestazioa bete dezakeen edo ez, epaileak interpretatu beharko duena.

4.5. Epea erabiltzeko eskubidea galtzea (epemuga aurreratzea)


Batzuetan zordunak momentuan ordaindu beharko du, nahiz eta epea ez iritsi, zerbait berezia gertatzen bada: zordunak bere obligazioa etorkizunean beteko duen garantiarik ez dagoenean (KZ 1129).


* Kiebran erortzean, zor guztiak exekutiboak bihurtzen dira, hartzekodunen konkurtsoa antolatzen delako (konkurtso honetan hartzekodun guztien zerrenda egiten da, preferentziaren arabera; zorrak zerrenda honetan sartu behar direnez, beharrezkoa egiten da exekutiboak bihurtzea, nahiz eta epea oraindik ez iritsi).


* Zordunak garantiak ematen ez dituenean. Adibidez, hipoteka garantizatzeko asegurua egiteko obligazioa estipulatzen bada, asegurua egiten ez bada bankuak zorra likidatua ahal izango du.


* Zordunak bere zorraren garantiak gutxitzean edo desagertaraztean (adibidez, etxe-hipotekarioaren balioa jaistea, abalista kiebran erortzea...).

4.6. Aurretiaz ordaintzea


Zordunak epea indarrean dagoen bitartean ordaindu ahal izango du soilik hura bere onuran edo interesetan jarria dagoenean. Napoleonen kodean, zordunak epea iritsi baino lehen ordaindu ahal zuen beti, eta hartzekodunak argumentatzen bazuen epea bere mesedetan ezarria zegoela, horren frogaren karga bere gain erortzen zen, hau da, presumitzen zen zordunaren mesedetan jartzen zela epea. Baina kode zibil espainiarrak ez du alde baterako edo besterako presuntziorik ezartzen. Salbuespena da kontsumitzailearen babeserako legeak dioena, bezeroak bankuari zorra epea baino lehen ordaindu diezaiokeela.

IV. BALDINTZAPEKO OBLIGAZIOA
1. Kontzeptua, funtzioa eta baldintza motak

1.1. Baldintzaren esanahi generikoa eta espezifikoa


Baldintzak negozioaren existentzia bera edo negozio horren barruko obligazio baten existentzia baldintzatzen du. Baldintza alderdiek erabakitzen duten etorkizuneko gertakari hipotetiko bat izaten da (KZ 1113-1123).


Adibidez, lur-sail baten salerosketa baldintzatzen da esanez hura erosiko dela udaletxeak eraikitzeko baimena ematen badu, negozioa bera kondizionatuz (baldintza esekitzailea).


Adibidez, lur baten erosketaren prezioa udaletxeak eraikitzeko baimena ematen duen (edo ez) arabera izango dela, negozioaren osagaia baldintzatuz (beti egongo da erosketa, prezioa izango da aldatzen dena).


Esanahi generikoa izango da baldintzatzen dena negozioa bera denean, eta esanahi espezifikoa negozioaren elementu bat baldintzatzan denean.


KZ 1113. artikuluaren arabera, baldintza etorkizunekoa eta hipotetikoa izan behar da. Gerta daiteke baldintza etorkizuneko gertakari ziur bat izatea, baina ez dakigularik noiz eta nola gertatuko den.


Honen balio praktikoa da interes bat dugula, baina ez dakigu hura nola gauzatuko den etorkizunean; negozioa gaur bertan lotu nahi dugu, eta apostua egin beharrean (arriskatu beharrean), negozioa baldintzatzen dugu.

1.2. Baldintza motak

* Baldintza suspensiboa/esekitzailea. Negozioa orain egiten da, baina esekitzen da, gerora betetzeko, baldintza betetzen denean. Negozioaren efektuak ez dira sortuko baldintza gertatu arte (negozioa existitzen da, baina ez da eraginkorra).

* Baldintza resolutorioa/iraungitzailea. Negozioa egin eta betetzen da, baina gerora baldintza betetzen bada (edo ez bada betetzen) kontratua desegiteko aukera egongo da (betetako obligazioa desegiteko). Hasieratik sortzen dira efektuak, baina horren existentzia baldintzatzen dugu etorkizunean gerta daitekeen gertakari baten arabera. Gertatzen ez bada, negozioa desegiten da.

* Baldintza positiboa eta negatiboa. Baldintza zerbait gertatzea edo ez gertatzea  bada.

* Baldintza kasuala eta potestatiboa. Kasuala, baldintzaren gertakaria zortearen edo patuaren araberakoa denean, kasualitatez. Potestatiboa, negozioarekin zerikusia duen hirugarren baten esku dagoen baldintza (arbitroa,...). Gogoratu, baldintzaren existentzia alderdietako baten esku uzten denean kontratua nulua dela (KZ 1115).

2. Baldintza betetzea eta ez betetzea

2.1. Zintzilik egoteko fasearen gehienezko iraupena


Baldintza gertatzen bada, “conditio existit” esaten da. Ez bada gertatzen, “conditio deficit” bezala azaltzen da.


Baldintzaren inguruan, bi egoera eman daitezke (KZ 1117-1118): baldintza gertatu arte itxaron beharreko denbora kontratuan bertan zehaztea  (gerta daiteke epe horretan baldintza ematea, ez ematea, edo epea igaro aurretik ezinezkoa gertatzea, adibidez, lurretik errepidea pasatzen bada, ezingo da “edificable” bezala kalifikatu); edo epea zehaztu gabea izatea.


Itxaron beharreko epea zehazten ez bada, lehendabizi kontratua interpretatu beharko da, aztertuz zein izango litzatekeen zentzuzko denbora (KZ 1118.2). Hala ere, ezer adosten ez bada, epailearengana joko da (garai batean, Zuzenbide Erromatarraren eraginez, eperik zehazten ez bazen, hura mugagabe edo infinitutzat jotzen zen).


KZ 1119. artikuluaren arabera, batek baldintza horrengan eragiten badu, horren gertaera probokatzen edo ekiditen saiatzen bada, baldintza gertatutzat joko da. Honen kontran, KZ 1115. artikuluak dio baldintza alderdi baten esku dagoenean negozioa nulua izango dela. Kasu bakoitzean aztertu beharko da bata edo bestea izango den aplikagarria.


Baldintza bete edo ez bete eta gero, pendentzia fasean egindakoaren balioaren inguruan, zazpi arazo nagusi planteatzen dira, kode zibilak erantzuten dituenak:

* Baldin eta baldintza betetzen denean aurretik egindako negozioak edo hartutako erabakiak baldintza bete eta gero ematen den egoerarekin konforme baldin badaude, horiek mantendu egingo dira. Adibidez, terrenoa baldintza esekitzailearekin saltzen bada kalifikatzen denerako, eta saltzailea oraindik jabea izanik hura alokatu eta hipotekatzen badu, gerora udalak ez badu kalifikatzen ezinezkoa bihurtu delako, alokairua eta hipoteka mantendu behar dira.

* Baldintza bete aurretik jabe baldintzatu edo kondizionalak hartutako erabakiak baldintza bete eta gero aurreko egoerarekin inkonpatibleak badira, ahal bada erabaki horiek anulatuko dira, edo bestela indemnizazioa jasoko da.


Adibidez, zer gertatuko litzateke jabe kondizionalak hirugarren bati lurra saltzen badio? Hau fede onekoa bada, trafiko juridikoaren segurtasuna dela-eta, erregistroan inskribatu badu berea izango da (fede oneko hirugarrenarena). Baina ez badu inskribatu edo fede txarrekoa bada (aurretik baldin bazekien saltzen ziona jabe kondizionala zela), jabe berriak salerosketa hori anulatzea erreklamatu dezake, “tercería de mejor dominio” akzioaren bidez (hirugarren batek duen jabego hobea). Anulatze hori ez da automatikoa izango, beti jabe potentzialaren eskaeraz egingo da, agian ez delako baldintza beteko, eta beraz aukera eman nahi zaio fede oneko hirugarrenari.

* KZ 1120. artikuluaren arabera, gauza duenak eskuratuko ditu honen fruituak, kontserbazioaren kargaren konpentsazio moduan.

* Edukitzaileak gauzan egindako hobekuntzak. KZ 1122.5 artikuluaren arabera, horiek kendu badaitezke gauza kaltetu gabe, edukitzaileak berak eskuratuko ditu. Ezin badira kendu, utziko ditu, eta balioa galdu egingo du.

* Denbora horretan obligazioaren objektua galdu bada edo kontratua betetzea ezinezkoa bihurtzen bada (lurrikara gertatzen bada, desjabetzen bada...), zordunaren borondatearen kontrako gertakariak badira, kontratua ezinezkoa bihurtzen da soilik, besterik gabe. Galera bere erruz gertatzen bada, kontratua nulua izango da.

* KZ 1122.3 artikuluaren arabera, zorduna bere obligazio horren gaineko gauzan kalteak eragiten baditu, zordunaren kulpagatik bada, hartzekoduna indemnizatu beharko du.

* Printzipioz, badakigunean baldintza bete dela, kode zibilaren arabera arau orokorra da atzeraeraginkortasuna aplikatzea, hau da, baldintza suspensiboetan baldintza bete bada ulertuko dugu jabe berria jabea dela kontratua burutu zenetik (atzeraeraginkorra). Honek muga bat du baldintza resolutorioetan, ezingo delarik kasu honetan beti atzeraeraginkortasuna aplikatu.

3. Baldintza esekitzailepeko obligazioaren eraentza

3.1. Ziurgabetasun fasea (conditio pendet)

Baldintza bete bitarteko fasean, baldintza esekitzaile hori duen obligazioa existitzen da eta suspenditzen dena bere efektua da, edota obligazioa bera da esekitzen dena eta beraz ez da obligaziorik existitzen?


Azken honen arabera, ez legoke kontraturik, kontratua egongo litzateke baldintza emango balitz. Kontratua ez bada, promesa edo agindua da (kontratua ez, baina bai obligatzeko modua), etorkizunean kontratua izango dena. Kontratuak promesak baino indar handiagoa du, eta beraz fede oneko hirugarrenak gutxiago kaltetuko lituzke promesak.


Bata edo bestearen alde jotzeko, KZ 1122. artikulua literalki interpretatzen da: “intento de suspender la eficacia de la obligación de dar”. Beraz, lehenengo jarrera da hartzen dena: obligazioa existitzen da, baina efektuak esekitzen dira. Beraz, lotura gogorrenari jarraitzen zaio. Zordunak zein hartzekodunak zenbait obligazio eta eskubide dituzte baldintza bete bitartean:


Hartzekodunaren ahalmenak (KZ 1121.1): bere etorkizuneko eskubidea kontserbatzeko akzioak izango ditu: oraingo jabeak (zorduna da) gauza mantentzeko obligazioa duen neurrian, etorkizuneko jabeak obligazio hori galdatzeko ahalmena du (hartzekoduna da); bere igurikapen hori zaintzeko akzioak egikaritu ditzake (adibidez, higiezinen kasuan, jabego erregistroan inskribatu, anotazio prebentibo baten bitartez, jabetza baldintzatua dagoela esanez; ondasun higigarrien kasuan, ikusten badu zordunak ez duela gauza zaintzen, hartzekodunak deposito judiziala eskatu dezake); zorduna kiebran erortzen bada, epearen onura galtzen du obligazio normaletan, galdagarri bihurtuz momentu berean, baina jabe kondizionala izanik, ez daki jabetza egokituko zaion edo ez baldintza bete bitartean, eta beraz jabe kondizionala hartzekodunen zerrendan sartuko da, eta obligazioaren objektua ez da asignatuko, retenituko da, baldintza gertatzen den ala ez ikusi arte (beste hartzekodunek zai egon beharko dute).


Zordunaren obligazioak (KZ 1094): bere prestazioa zaintzeko edo kontserbatzeko obligazioa, eta ezinezko bihurtuko luketen ekintzak ekiditea


Posiblea al da baldintzatutako eskubidea eskuz aldatzea? Posiblea da oinordetzan jasotzea, beti ere zentzuzko epean gertatzen bada baldintza. Bestalde, hartzekodunak bere espektatiba saldu dezake ere, edota donazioan eman... Edozein modutan besterendu dezake jabe potentzialak.


Baldintza gertatu aurretik, hartzekodunak ezin du obligazioaren betetzea galdatu. Zordunak bere obligazioa aurretik betetzen badu, hartzekoduna ados badago, ondo egina egongo da, eta obligazioa betea egongo da.

3.2. Gertaera baieztatzea (conditio existit)

Obligazioa beteko da.

3.3. Gertaera baldintzatzailerik eza (conditio deficit)

Aldeak ezer gertatu ez balitz bezala geratuko dira.

4. Baldintza suntsiarazlepeko obligazioaren eraentza

4.1. Ziurgabetasun fasea (conditio pendet)

Baldintza suntsiarazle/resolutorioa duen obligazioaren kasuan, kontratua indarrean dago hura sinatzen denetik. Baldintza betetzen bada, kontratua desegingo da, eta gauzak lehengo egoerara itzuliko dira. Betetzen ez bada, berriz, negozioa kontsolidatuko da (egonkorra bihurtuko da). Zordunak gauza kontserbatzeko obligazioa izango du, eta hartzekodunak bere espektatiba (igurikapena) kontserbatzeko akzio guztiak egikaritu ahal izango ditu.

4.2. Gertaera baieztatzea (conditio existit)

Baldintza gertatzen bada, dena bere lehenera itzuli beharko da. Baina, nola egingo da hau? Baldintza suntsiarazletan ezin da atzeraeraginkortasuna automatikoki aplikatu, kasuan kasu aztertu beharko da.


Adibidez: “etxea alokatzen dizut, baina alaba ezkondu arte”. Alaba ezkontzean, etxea itzuli beharko da, baina zer egingo da ordaindutako arrendamenduarekin? Ordaindutakoa ez da itzuliko, hau da, kasu honetan ez da atzeraeraginkortasuna aplikatuko, efektuak “ex tunc” izango dira.

V. OBLIGAZIO MODALA
1. Sub modo obligazioa eta karga modala

Kode zibilak ez du obligazio modala modu berezian arautzen, negozio juridiko ezberdinetan azaltzen da zer gertatzen den horiek karga bat jasan behar duten kasuan. Karga edo modua negozio gratuitoetan ematen da (dohainik ematen dena, inongo kontraprestazioaren truke egiten ez dena: dohantza, testamentua...); negozio horri lotuta deklarazio bat egiten da, esanez dohantza jasotzen duenak betebehar bat jasotzen duela batera. Adibidez: etxea seme-alabei uzten diet, baina legatu honek karga bat izango du, amari etxean bizitzen uztea, hil arte. Karga hori ezingo da kontraprestazioa izan, ez da bi aldeko negozioa, aldebakarrekoa baizik.

2. Karga modala beste ezarpen batzuen aurrean


Karga edo modua ezin da baldintza resolutorio bezala hartu, baldintza suntsiarazlea balitz, ez betetzekotan negozioa automatikoki anulatuko litzatekeelako (nahiz eta betetzea parte baten esku egon, salbuespen bezala baldintza potestatiboa baliozkoa izan zitekeen); obligazio modala, berriz, ez da automatikoki anulatzen baldintza betetzen ez denean, onuradunari aukera ematen zaio baldintza betetzea galdatzeko.


Beraz, garrantzitsua da jakitea zer den, obligazio modala edo baldintza resolutorioa. Argi ez dagoenean, Jurisprudentziaren jarrera da karga edo moduaren aldeko presuntzioa erabiltzea.

3. Karga modala betetzea

Karga edo modua (“modus”) duenak obligazio hartzen du hura bete eta exekutatzeko: zerbait egin, ez egin edo ematea. Karga duen pertsonak ezin badu bete bere borondatearen kontra, karga betetzat jotzen da (KZ 798.1).

4. Karga modala ez betetzea: liberaltasuna errebokatzea

Borondatez ez bada bete, dohantzagileak zein legatugileak esan beharko du negozio hori errebokatzen den ala ez. Dohantzagileak baldin badaki ez dela baldintza modala betetzen eta hala ere errebokatzen ez badu, onarpen tazitotzat jotzen da, eta dohantza kontsolidatuko da, ezingo duelarik errebokatu. Dohantzagilea hiltzen bada eta ez-betetzean ezer esan ez bazuen, ulertuko dugu ez-betetze hori ez zitzaiola inporta, eta beraz dohantza kontsolidatuko da. Jurisprudentziak azkenaldian karga betearazteko akzioa eman dio onuradunari, baldin eta dohantzagilearen borondatea zein zen ezin bada jakin (hilda badago...).

